
Navarra Suma talde parlamentarioari atxikiriko foru parlamentari Jorge Esparza Garrido jaunak idatzizko galdera egin du (PES-00046), non honako informazio hau eskatzen baitio Nafarroako Gobernuari:
Irisgarritasunari buruzko 2021eko Plan Operatiboak neurri bakarra xedatzen zuen Funtzio Publikoko Zuzendaritza Nagusiarentzat: Desgaitasunaren arloko prestakuntza-ibilbide bat prestatzea eta Nafarroako administrazioko langileei, oro har, zuzendutako lehen ikastaroak bultzatzea.
Planaren ebaluazioan, zergatik eman da neurri hori “amaitutzat” kontuan hartuta lortu nahi ziren helburuen artean zeudela prestakuntza orokorra emateko eta herritarrei arreta emateko unitateentzako ikastaro bana egitea, eta aintzat hartuta txostenak berak aipatzen duela ikastaro bakarra egin dela?
Zure galderari erantzunez, “Desgaitasunaren arloko prestakuntza-ibilbide bat prestatzea eta Nafarroako Foru Komunitateko Administrazioko langileei zuzendutako lehen ikastaroak bultzatzea” izeneko neurria dela-eta, 2021eko abenduaren 31n “Modu irisgarria” ikastaroa entregatuta zegoen eta lehen ikastaro pilotua eginda (azaroaren 9tik 30era bitartean). Beste pertsona batzuen artean, talde guztietako parlamentari bana gonbidatu zen ikastaro horretara.
“Modu irisgarria” izeneko ikastaro hori erabil daiteke desgaitasuna duten pertsonekiko tratu eta interakziorako prestakuntza emateko edonori, herritarrentzako arreta unitateetako pertsonak barne. Dena den, berariazko ikastaroak egin ziren 2021ean herritarrentzako arreta unitateetako langileentzat.
Hori horrela, uste dugu zuzena dela emandako informazioa, alegia, neurria 2021eko abenduaren 31n amaituta zegoela.
Prestakuntza masiboaren formatu hori Nafarroako Foru Komunitateko Administrazioko langileei eskaintzen jarraituko da eta herritarren eskura jarriko da, nahi dutenek prestakuntza har dezaten, irekia eta doakoa, irisgarritasun unibertsala sustatzeko neurri gisa.
Nolanahi ere, gurekin bat etorriko zara behar-beharrezkoa, egokia eta zuzena dela neurri berritzaile hau –berritzailea kalitateagatik eta jada trebatu diren pertsonen kopuru handiagatik, 1.500etik gora–, desgaitasuna duten pertsonek informaziorako, ondasunetarako eta zerbitzuetarako irispidea izan dezaten baldintza berdinetan, segurtasunez, erosotasunez eta autonomiaz.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

